Uppskot

til

løgtingslóg um broyting í løgtingslóg um eldsbruna o.a.

§ 1
Í løgtingslóg nr. 78 frá 12. juni 1986, verða gjørdar hesar broytingar:
1) Aftaná § 13 (sum er síðsta grein í kapittul 1) verður sett: (nýggjur kap.)
“Kapittul 1a

Tilbúgving

“§ 13a. Endamálið við tilbúgvingini er at fyribyrgja, avmarka og bøta um skaða á fólk, fæ, umhvørvi og ognir tá kreppur og vanlukkur eru í samfelagnum, ella tá hóttandi vandi er fyri slíkum. 

Stk. 2. Tilbúgving fevnir um landstilbúgvingina, kommunalu tilbúgvingina og ta tilbúgving, sum er sambundin partur av virksemi, ið almennar og vinnuligar fyritøkur reka, og sum hevur týdning fyri tilbúgvingina, sbr. § 13b, stk. 1. 
§ 13b. Hvør landsstýrismaður, kommuna og fyritøka skal, hvør fyri sítt ábyrgdarøki, hava eina dygga tilbúgving, umframt tryggja, at virkisføri í samfelagnum minst møguligt verður skert ella fer til grundar orsakað av kreppum og vanlukkum. 
Stk. 2. Landsstýrismaðurin við tilbúgvingarmálum tekur avgerð um, hvussu tann tilbúgving, sum ikki beinleiðis er málsøki hjá øðrum landsstýrismanni, kommununum ella fyritøkum, skal skipast, sbr. § 13a, stk. 2.
§ 13c. Landsstýrismaðurin við tilbúgvingarmálum stjórnar, samskipar og tilrætta​leggur tilbúgving​ina, sbr. § 13b, og veitir myndugleikum, kommunum og fyritøkum ráðgeving. 
Stk. 2. Heimildin at samskipa, sum nevnd í stk. 1, fevnir eisini um ríkismynd​ug​​leikar, ið eru staðsettir í Føroyum, og sum sambært lóg hava ella útinna tilbúgvingar​upp​gávur. 
Stk. 3. Allir partar í tilbúgvingini hava skyldu til at samstarva.
§ 13d. Landsstýrismaðurin við tilbúgvingarmálum hevur rætt til innlit í tilbúgvingina hjá øllum pørtum.
Stk. 2. Landsstýrismenn og kommunur kunnu gera avtalur sínámillum, við hvønn annan og við onnur, sjálvboðin sum vinnulig, um skipan av tilbúgvingini. 
Stk. 3. Avtalurnar, sum nevndar eru í stk. 2, skulu góð​kennast av landsstýrismanni​num. 
§ 13e. Landsstýrismaðurin við tilbúgvingarmálum kann við kunngerð og reglugerð áseta reglur um 
1) bygnað, skipan og innihald í tilbúgvingini, 

2) stødd og vav (dimensjonering) í tilbúgvingini,

3) venjingar, stakvenjingar sum felagsvenjingar,
4) amboð, útgerð og samskiftisútbúnað at brúka í tilbúgvingini,

5) útbúgvingar,

6) uppgávur og leiklut hjá sjálvbodnum felagsskapum í tilbúgvingini, og
7) stuðul til sjálvbodnar felagsskapir.
§ 13f. Landsstýrismaðurin kann heimila stovni undir sær, ella øðrum landsstovni ella myndugleika, at útinna tær heimildir, sum sambært hesi lóg liggja hjá landsstýris​manninum. 
Stk. 2. Landsstýrismaðurin kann áseta reglur um kæru og at ein avgerð bert skal kunna kærast til ein ávísan kærustovn.”
§ 2
Henda løgtingslóg kemur í gildi 1. januar 2007. Samstundis fer úr gildi kongalig fyriskipan nr. 337 frá 2. oktober 1952 um “Civilforsvaret”. + kgl. Fyriskipan s.39
Kap. 1. Almennar viðmerkingar
Endamálið við lógaruppskotinum er at geva føroyskum myndugleikum eitt um​siting​arligt heimildargrundarlag at virka eftir í sambandi við, at málsøkið tilbúgving verður yvirtikið sum føroyskt sermál 1. januar 2007. Lógaruppskotið ásetur í stuttum reglur um økisábyrgd, fyriskipanarliga samskipan og tilrættalegging av tilbúgvingini (organ​isa​toriskt), umframt samstarv og innlit. Lógaruppskotið ásetur hinvegin ikki reglur um skipan, bygnað og innihaldið í tilbúgvingini á átaksstigi (operationelt). Ístaðin er tað mett skilabest at halda fram við verandi skipan til yvirtøkan er framd. Eftir 1. januar er ætlanin at bjóða útinnandi pørtunum at vera við í arbeiðinum at lýsa, greina og skipa tilbúgvingina á átaksstigi. Eitt slíkt arbeiði verður mett at stimbra framtíðar samstarv millum útinnandi partarnar og geva øllum pørtum betur innlit í uppgávu- og ábyrgdar​býtið hjá hvørjum øðrum. Í lógaruppskotinum er heimild til, at landsstýrismaðurin ásetur reglur um skipan og bygnað í kunngerð ella reglugerð. 

Lógin, talan er um at broyta, er løgtingslóg nr. 78 frá 12. juni 1986 um eldsbruna o.a. (brunalógin). Tað eru fleiri orsøkir til, at brunalógin verður brúkt at útvega landsstýrismanninum umsitingarligar heimildir í mun til tilbúgving. Sum dømi kunnu nevnast, at kongaliga fyriskipanin um “civilforsvar” er ótíðarhóskandi karmur um nútímans tilbúgving, at bruna​lógin er løgd til landsstýrismannin í fiski- og sjóvinnumálum at umsita, at brunamál og tilbúgvingar​mál fyri ein part eru sambundin mál, at stundir ikki eru til at smíða eina heildarlóg innan tilbúgvingarøkið og at tað verður mett skilagott at royna eina fyribilsloysn, áðrenn endalig støða verður tikin til, hvussu lóggávan best kann skipast fyri framtíðina. 
Endamálið við lógaruppskotinum er eisini at gera nakrar málsligar broytingar í øðrum ásetingum fyri betur at lýsa, hvat lógin brunatøkniliga fevnir um og ikki.
Kap. 2. Avleiðingar av uppskotinum
Ein embætismannabólkur við donskum og føroyskum umboðum hevur gjørt eina frágreiðing um “færøsk overtagelse af sagsområdet det civile beredskab m.v.”, sum varð handað ávikavist landsstýrismanninum í fiskivinnumálum og verjumála​ráð​harranum í summar, og sum er hjáløgd hesum lógaruppskoti sum fylgiskjal. Frágreið​ingin lýsir m.a. núverandi heimildarbýti fyri tilbúgvingini í Danmark og Føroyum, altjóða sáttmálar og avtalur, tilrættalegging av tilbúgvingini í Føroyum umframt eina varisliga meting av fíggjarligu avleiðingunum av yvirtøkuni. Niðanfyri verða mettu umsitingarligu og fíggjarligu avleiðingarnar av hesum lógaruppskotinum lýstar. 
Umsitingarligar og fíggjarligar avleiðingar

Umsitingarligu og fíggjarligu avleiðingarnar verða mettar í mun til tað stig, sum tilbúgvingin í landinum verður mett at vera á undan yvirtøkuni. 
Umsitingarliga er tað serliga lógarásetta staðfestingin av økisábyrgdini, sum kann fáa avleiðingar fyri almennar myndugleikar og almennar og vinnuligar fyritøkur. Økisábyrgdin hevur m.a. við sær, at øll aðalráð og stovnar undir teimum mugu gera eina váðalýsing og váðameting fyri at lýsa samfelagsliga viðkvæm viðurskifti, ið skulu hava eina tilbúgving. Grundað á váðagreiningar og -metingar skal ein tilbúgvingarætlan gerast. Tað sama er galdandi fyri almennar og vinnuligar fyritøkur, sum eiga ella reka váðakent virksemi ella undirstøðukervi av týdningi fyri at halda uppi eitt trygt tilbúgvingarstig í landinum og á sjónum. Mett verður tí, at tað bara er ein lítil partur av fyritøkunum í landinum, sum verða raktar av uppskotinum. Fyritøkurnar, sum sipað verður til, eru tær, sum á ein ella hátt hava veitingar- og kervisskyldur. Sum dømi kunnu nevnast SEV og Landsverk. 
Skrivligar tilbúgvingarætlanir eru týðandi fortreytir fyri at skipa, tilrættisleggja og útinna tilbúgvingina um alt landið og eisini á sjónum. At gera slíkt arbeiði krevur arbeiðsorku og førleika. Hinvegin vil samskipandi og ráðgevandi tilbúgvingar​myndug​leikin undir landsstýris​manninum við tilbúgvingarmálum vera myndugleikum og øðrum til hjálpar í til​gongd​ini. Tað er uppgávan hjá tilbúgvingarmyndug​leikanum at tryggja, at tilbúgvingin verður samskipað tvørturum ráðs-, stovns-, fyritøku- og landamørk og at mørk verða sett fyri, hvussu stórar vandar samfelagið kann ella vil góðtaka.
Ásannast kann, at nakrir myndugleikar og nakrar fyritøkur longu hava eina skipaða tilbúgving, sum byggir á økisábyrgdina. Fyri hesar myndugleikar og fyritøkur vil lógaruppskotið ikki hava stórvegis umsitingarligar ella fíggjarligar avleiðingar. Sum dømi kunnu nevnast sjúkrahúsverkið og ambulansutænasturnar.
Fíggjarligu avleiðingarnar av lógaruppskotinum kunnu býtast upp í beinleiðis og óbeinleiðis avleiðingar. Millum beinleiðis avleiðingarnar teljast øktu arbeiðs​byrðurnar, sum standast av arbeiðinum at gera tilbúgvingarætlan innan egið máls​økið og samstarv og samskipan av tilbúgvingini sum heild. Fíggjarligu avleiðingarnar av at skipa ein tilbúgvingarmyndugleika undir landsstýrismanninum við tilbúgvingar​málum vóru lítlar, av tí at stovnurin er úrslit av einari samansjóðing av eindum, sum longu eru á fíggjarlógini. Fyri fíggjarárið 2007 hevur Tilbúgvingar​stovnurin mett, at beinleiðis meirútreiðslurnar í sambandi við yvirtøkuna og hetta lógaruppskotið vera umleið 1 mió. kr., sum m.a. skulu brúkast til ger av váðametingum og tilbúgvingarætlanum, at veita ráðgeving til ráð, stovnar, kommunur og onnur, umframt til útbúgving og venjing av útinnandi pørtunum í tilbúgvingini. Eisini má roknast við keypi av serstakari vitan, sum Tilbúgvingarstovnurin ikki hevur. 

Viðvíkjandi stovnseting og rakstur av kjarnorkutilbúgvingini er tað í frágreiðingini frá embætismannabólkinum um yvirtøku av málsøkinum mett, at árligu rakstrar​útreiðslurnar​ ​fara at liggja um 0,3 mió. kr. Hetta verður ein meirútreiðsla frá 2008. Útreiðslurnar til sjálva stovnsetanina av mátitilbúgvingini eru mettar til 2,3 mió. kr. Í frágreiðingini um yvirtøku hevur arbeiðsbólkurin mælt til, at henda upphæddin verður rindað av donsku stjórnini og eru ábendingar komnar um, at hon er sinnað til tað. [Avkláring fáast áðrenn uppskot samtykt, evt. tá Bjørn fær aftursvar frá forsvarsministaranum]
Aðrar óbeinleiðis fíggjarligar avleiðingar kunnu vísa seg seinni, t.d. tá myndugleikar, stovnar og fyritøkur fara undir at gera váða- og tilbúgvingargreiningar, sum hoyra teirra ábyrgdarøki til. Niðurstøður kunnu tá føra til, at neyðugt verður at gera íløgur í neyð- og trygdargoymslur, -útbúnað, -skipanir o.s.fr. fyri at halda uppi virkisføri innan ymiskt virksemi, sum hevur týdning fyri tilbúgvingina. Hinvegin kann tað eisini væl hugsast, at slíkar íløgur verða gjørdar yvir eitt longri áramál og tiknar við í vanligu rakstrarútreiðslurnar fyri framman. Yvir eitt longri tíðarskeið verður mett, at ein tilbúgving, sum virkar, tá á stendur, er við til at minka um skaða á menniskju, umhvørvi og onnur virði hjá tí almenna eins og privatum fyritøkum, og tí minka útreiðslurnar eisini.
	  

 
	Fyri landið/lands
myndugleikar
	Fyri kommunalar myndugleikar
	Fyri pláss/øki í landinum
	Fyri ávísar samfelagsbólkar/ 
felagsskapir
	Fyri vinnuna

	Fíggjarligar/ búskaparligar avleiðingar
	Ja
	Ja
	Nei
	Nei
	Nei

	Umsitingarligar avleiðingar
	Ja
	Ja
	Nei
	Nei
	Ja

	Umhvørvisligar avleiðingar
	Nei
	Nei
	Nei
	Nei
	Nei

	Avleiðingar í mun til altjóða avtalur og reglur
	Nei
	Nei
	Nei
	Nei
	Nei

	Sosialar avleiðingar 
	 
	 
	 
	Nei
	 


 
Kap. 3. Serligar viðmerkingar

Í serligu viðmerkingunum verður greitt frá innihaldinum í hvørjari einstakari grein í uppskotinum. Eisini verður greitt frá ætlanini við greinini, og hvussu hon skal skiljast.
Til kapittul 1a

Brunalógin er lutvíst avmarkað til brunaviðurskifti og hevur sum heild bara havt ásetingar, sum knýta seg at brunamálum. Nú málsøkið tilbúgving verður yvirtikið sum føroyskt sermál 1. januar 2007 er tíðin komin at útvega landsstýrismanninum við tilbúgvingarmálum neyðugar heimildir at umsita málsøkið. Mett hevur verið um ymiskar hættir at loysa uppgávuna og niðurstøðan er, at tann mest lagaliga loysnin er at gera eitt ískoytið til verandi brunalóg, so til ber fyriskipanarliga at fyrisita tilbúgvingarmál longu frá 1. januar 2007. Royndir við verandi lógarverki kunnu seinni verða brúktar í arbeiðinum at orða eina veruliga tilbúgvingarlóg. Eitt slíkt arbeiði verður mett at taka umleið tvey ár.
Til § 13a: Ásetingin lýsir í stk. 1 endamálið við tilbúgvingini á landi sum sjógvi. Endamálið er at verja lív og virði, sum hava týdning fyri samfelagið í breiðari merking. Eins og í øðrum londum verður tað einstaka menniskjalívið raðfest hægst, meðan tinglig virði fáa lægstu raðfesting av tí einføldu orsøk, at hesi í flestu førum kunnu verða endurreist. Eitt mist menniskjalív, avlami o.t. eru óbøtilig og tað sama kann verða við fæ og umhvørvi um eitt nú álvarsom dálking elvir til, at ávís djórasløg verða hótt ella kunnu ganga undir. Tinglig virði kunnu vanliga endurreisast so ella so, uttan tá talan kanska er um forngripir og mentunararv, sum eru gomul mannaverk, ið ikki lata seg endurgera, o.t.   
Innihaldsliga hevur raðfylgjan av uppreksaðu virðinum við sær, at ein og hvør tilbúgving skal taka fyrilit fyri menniskjalívum fram um hini virðini. Ætlanin við uppreksaðu raðfylgjuni er at binda raðfestingina fyri allar myndugleikar, stovnar og fyritøkur, tá stødd og vav av tilbúgvingini verður gjørd innan tey ymisku økini. Tann bundna raðfestingin skal m.a. tryggja eina javnt dygga tilbúgving um alt landið og gera tað møguligt at samskipa tilbúgvingina tvørturum ráðs-, stovns-, fyritøku- og landamørk. Í § 13e hevur landsstýrismaðurin fingið heimild at áseta reglur um skipan og dimensjonering av tilbúgvingini.
Tað framgongur eisini av stk. 1, at ætlanin við ásetingini er, at tilbúgvingin bæði skal leggja upp fyri ávísum ítøkiligum vandastøðum og fyri hóttandi vandum. Tær vandastøður, sum tilbúgvingin skal leggja upp fyri eru “kreppur og vanlukkur”. Felags fyri hesar vandastøður er, at tær kunnu koma í her heima ella úti í heimi og allíkavæl raka tær okkara samfelag. Sum dømi kann nevnast, at verða ein ella fleiri føroyingar, sum eru staddir uttanlanda, raktir av kreppu ella vanlukku, so kann tað eisini merkjast her heima. Myndugleikar og avvarðandi vilja finna útav, hvussu støðan er, hvussu ein kann røkka og hjálpa teimum avvarðandi, fáa tey heim o.s.fr. Sum dømi um kreppu og stórvanlukku, sum fekk tilbúgvingarligar avleiðingar fyri onnur lond enn tey beinleiðis raktu, er flóðaldan í Asiu á jólum í 2004. Tí má orðingin “í samfelagnum” tulkast sum bæði at fevna um beinleiðis vandastøður, sum koma fyri her, og sum avleiðingar her heima av vandastøðum, sum koma fyri aðrastaðni.

Í stk. 2 er ásett nágreiniliga, hvørjir myndugleikar og fyritøkur eru fevnd av tilbúgv​ingar​skylduni. Orsøkin til, at allir partar í tilbúgvingini ítøkiliga eru nevndir í stk. 2 er, at ongin ivi skal vera um, at øll aðalráð og stovnar undir ráðnum, allar kommunur og kommunalar havnir, umframt ávísar almennar og privatar fyritøkur, eru fevndar av tilbúgvingini og av økisábyrgdini, sum er ásett í § 13b, stk. 1. Ein myndugleiki, stovnur, kommuna ella fyritøka kann ikki frásiga sær økisábyrgdina, sum er ásett í § 13 litra b, stk. 1. Ásetingin varpar eisini ljós á ymisku partarnar í tilbúgvingni, sum mugu samskipast fyri at ganga upp í eina hægri eind, sbr. § 13c, stk. 1 og heimildina hjá landsstýrismanninum at áseta reglur um skipan, bygnað og innihaldið í tilbúgvingini í § 13e, nr. 1. 

Tær almennu og vinnuligu fyritøkur, sum sipað verður til í stk. 2, fevna í prinsippinum bara um fyritøkur, ið eiga, reka ella veita tænastur, sum hava grundleggjandi týdning fyri at halda uppi eina dygga tilbúgving í samfelagnum. Talan er um fyritøkur, sum t.d. lata grundleggjandi veitingar ella sum hava kervisábyrgd. Sum dømi um slíkar grundleggjandi funktiónir kunnu nevnast el-, tele- og telduveitingar umframt tað kervi, ið er knýtt at hesum veitingum, umframt ferðslurásir á landi, sjógvi og loftvegis. 
Til § 13b: Ásetingin staðfestir í stk. 1 økisábyrgd (á donskum sektoransvar) fyri tilbúgvingini hjá øllum pørtum, sum sambært § 13a, stk. 2 eru fevnt av tilbúgvingini. Økisábyrgdin merkir, at hvør einstakur myndugleiki, kommuna og fyritøka hevur ábyrgd av, at ein tilbúgving fyriskipanarliga er skipað á økinum. Tilbúgvingarskyldan fevnir um aðalráð og stovnar, kommunalar myndugleikar so sum bý- og bygdarráð og kommunalar havnir, umframt fyritøkur, sum lata grundleggjandi veitingar ella sum hava kervis​ábyrgd, ið hevur týdning fyri at varðveita virkisføri í samfelagnum. 
Aðalreglan viðvíkjandi økisábyrgdini er, at tann myndugleiki, sum í tí dagliga útinnir uppgávur, sum hava týdning fyri at halda uppi eitt vanligt tilbúgvingarstig í landinum, eisini skal útinna uppgávurnar tá tilbúgvingarstigið fer útum tað vanliga orsaka av kreppu ella vanlukku. Tey fólk, útgerð, mannagongdir o.t., sum virka væl í gerandisdegnum vísa seg oftast ikki at røkka til, tá óvanligar støður koma í. Tilbúgvingarætlanir eiga tí at verða gjørdar, sum leggja upp fyri, at tað óvanliga eisini kann henda og tí eiga øll við økisábyrgd at gera slíkar fyrireikingar, so til ber at flyta seg frá einum vanligum tilbúgvingarstigi yvir í eitt hægri tilbúgvingarstig. Samstarvsavtalur kunnu gerast um, hvør skal gera hvat, tá ið átøk verða sett í verk, sbr. § 13d, stk. 2. Harafturat verða reglur gjørdar um skipan og bygnað av almenna tilbúgvingartilfeinginum, sbr. § 13e, nr. 1. 
Innan kommunala økið eru tað bý- og bygdarráðini, ið hava ábyrgd av at tilrættaleggja eina tilbúgving. Ábyrgdin fevnir eisini um kommunalar havnir. Fyritøkurnar, sum sipað verður til í stk. 1, fevna um almennar og privatar fyritøkur, sum sambært lóg, kunngerð, loyvi ella aðrari heimiling útinna uppgávur ella reka virksemi, ið hevur týdning fyri at varðveita virkisføri í samfelagnum, sbr. viðmerk​ing​arnar til § 13a, stk. 2. 
Í stk. 2 er ásett, at landsstýrismaðurin við tilbúgvingarmálum avger, hvussu tilbúgvingarøki, sum ikki beinleiðis hoyra undir økisábyrgdina hjá ávísum landsstýris​manni, kommununum ella almennu ella privatu fyritøkunum, skulu skipast. Ætlanin við hesi áseting er at tryggja, at onki tilbúgvingarøki dettur burtur ímillum orsaka av økisábyrgdini, sum nevnd í § 13b, stk. 1. 
Til § 13c: Ásetingin í stk. 1 er fyriskipanarliga hornasteinurin í tilrættaleggingini av tilbúgvingini. Ásetingin ger ikki inntriv í sjálvstøðugar heimildir og uppgávur, sum føroyskir myndugleikar og ríkismyndugleikar hava ella útinna sambært galdandi lóg ella siðvenju. Sum dømi kann nevnast, at samskipandi leikluturin hjá løgregluni á skaðastaðnum í útinnandi átøkum sambært § 108 í rættargangslógini verður varðveittur í óbroyttum líki. Tað sama ger seg galdandi fyri leiklutin, sum eitt nú brunaumsjónarmenn hava á eldstaðnum sambært § 17 í brunalógini. Heimildin hjá landsstýrismanninum við tilbúgvingarmálum snýr seg her um fyriskipanarliga at stinga út í kortið og fáa í lag eina tilbúgving umframt at tryggja eina samskipan tvørtur um myndugleika-, stovns-, fyritøku- og landamørk. Í § 13e, nr. 1 hevur landsstýrismaðurin fingið heimild til at áseta neyvari reglur um skipa og bygnað í tilbúgvingini. Sum nevnt undir almennu viðmerkingunum er ætlanin longu um ársskiftið at seta í verk útgreinandi arbeiði hesum viðvíkjandi við breiðari luttøku frá pørtunum, sum í dag hava ella røkja útinnandi (operativar) uppgávur. 
Samskipandi heimildin hjá sentrala tilbúgvingarmyndugleikanum hevur m.a. við sær, at markamót mugu eyðmerkjast og lýsast fyri at tryggja, at tilbúgvingin kann verða skipað og løgd til rættis uttan at nakað øki dettur burturímillum.

At samskipa tilbúgvingina tvørturum myndugleikamørk ella onnur mørk hevur sum fortreyt, at allir partar við tilbúgvingarskyldu eru fúsir at samstarva og at ganga undir felags leiðreglur um, hvussu tilbúgvingin fyriskipanarliga eigur at verða løgd til rættis og skipað. Í stk. 3 er áseting um samstarvsskyldu. Ætlanin er ikki at brúka hesa áseting sum koyril, men heldur sum eina áminning um, at neyðugt er við samstarvi í eini byrjunar- og uppbyggingartíð. Seinni kann støða takast til, um ásetingin eigur at vera tikin av. Ein væl eydnað samskipan kann viðvirka til, at samlaður útreiðslurnar til tilbúgvingina kunnu haldast niðri. 

Samanumtikið kann sigast, at uppgávan hjá sentrala tilbúgvingarmyndug​leikanum í mun til samskipan m.a. verður at seta kós og ferð á tilbúgvingarsamstarvið, so samfelagið stendur tilbúgvið tá størri vanlukkur eru.
Í stk. 2 er ítøkiliga ásett, at fyriskipanarliga samskipanarheimildin eisini fevnir um ríkismyndugleikar. Hugsað verður um ríkismyndugleikar, sum hava ella røkja uppgávur í tilbúgvingini, sum eitt nú løgreglan og Færøernes Kommando. Ikki ber til at halda hesar myndugleikar uttanfyri samskipanina, tí so verður samskipanin so mikið nógv skerd, at spurningur kann setast við, um talan veruliga er um samskipan ella ikki. Málið er at samskipa tvørgangandi tilbúgvingaruppgávur uttan fyrilit fyri, hvør myndugleikin er, men við fyriliti fyri hvat hann ger og hvat hann kann. Royndir higartil vísa, at eitt tætt samstarv er til gagns fyri allar partar. 
Til § 13d: Í stk. 1 er ásett, at sentrali tilbúgvingarmyndugleikin hevur rætt til innlit í tilbúgvingina hjá øðrum. Talan er um innlit í tilbúgvingina hjá teimum, sum sambært § 13b hava økisábyrgd og sum sambært § 13c innganga í tilbúgvingarsamstarv við onnur, tá størri vanlukkur eru. Innlitið skal tryggja, at sentrali tilbúgvingar​myndugleikin kann gera sær yvirlit yvir samlaðu tilbúgvingarstøðuni fyri á tann hátt betur at verða førur fyri at koma við uppskotum og tilmælum til, hvussu tilbúgvingin kann betrast. Rætturin til innlit merkir, at ein umbøn um innlit í tilbúgvingarætlanir skal gangast á møti av tí eind, sum umbønin er stílað. Rætturin til innlit skal tó virða tær avmarkingar, sum kunnu standast av, at skjøl eru flokkað sum trúnaðar- ella hernaðarskjøl. Hinvegin kann innlitsrættur eisini fáast til hesi skjøl, um sentrali myndugleikin, ella starvsfólk hjá myndugleikanum, verða góðkend til at fáa atgongd til slík skjøl. 
Innlitsrætturin í stk. 1 fevnir um eitt nú tilbúgvingarætlanir, niðurstøður og tilmæli í sambandi við tilbúgvingarvenjingar, uttanhýsis og innanhýsis skoðan (audit) av tilbúgvingini o.s.fr. Tað verður ikki mett hóskandi at geva yvirskipaða tilbúgvingarmyndugleikanum heimild til at hava beinleiðis eftirlit við øðrum myndugleikum, stovnum, kommunum og fyritøkum. Orsøkin er, at ein slík eftirlitsskylda kann undirmáa økisábyrgdina, sum ásett í § 13b. Ístaðin er ætlanin við innlitsrættinum, og við at gera brúk av heimildunum í § 13e, sum eitt nú at seta krøv til regluligar venjingar, at geva sentrala tilbúgvingarmyndugleikanum onnur amboð, sum kunnu brúkast til at staðfesta, um tilbúgvingarstøðið hjá øllum pørtum er nóg høgt ella um ábøtur mugu gerast.   
Í stk. 2 er lagt upp til samstarv millum aðalráð, stovnar og kommunur um útinnan av tilbúgvingaruppgávum. Samstarv kann eisini gerast við onnur, sjálvboðin sum vinnulig. Innan tilbúgving kann samstarv vanliga tilmælast sum ein góð loysn, eitt nú fyri at fullnýta tilbúgvingarorkuna og fyri at minka um útreiðslurnar. Umráðandi er tó, at samstarvsavtalurnar ikki eru ósambæriligar í mun til økisábyrgdina hjá einstaka myndugleikanum ella í mun til samskipan av tilbúgvingini, sbr. §§ 13b og 13c. Tí er ásett í stk. 3, at slíkar samstarvsavtalur skulu góðkennast av landsstýris​manninum við tilbúgvingarmálum. 
Til § 13e. Ásetingin gevur landsstýrismanninum heimild til í kunngerð at áseta neyvari reglur um ávís viðurskifti, sum hava týdning fyri at fáa til vega eina vælvirkandi tilbúgving á landi og sjógvi. Eitt nú er ætlanin beinanvegin at áseta reglur um, hvussu tilbúgvingin skal skipast fyriskipanarliga og í átøkum, sbr. almennu viðmerkingarnar og viðmerkingarnar til § 13c, stk. 1. Umráðandi er at lýsa, hvør skal gera hvat og at greina uppgávur, sum kunnu latast upp í hendurnar á sjálvbodnum felagsskapum ella onnur at útinna. Eisini er tað ynskiligt at áseta felags tøknilig krøv til útbúnað og útgerð, soleiðis at útgerðin er sambærilig tvørturum ymisku mørkini. 
Sum er, er leikluturin hjá sjálvbodnum felagsskapum í tilbúgvingini ikki væl lýstur ella greiddur. Aðalreglan hjá teimum sjálvbodnu felagsskapunum er at bjóða tænastur fram uttan kostnað. Ynskiligt er, at allir myndugleikar við tilbúgvingarábyrgd gera upp, hvat teir ynskja at brúka sjálvbodnar felagsskapir til, so at hesir miðvíst kunnu arbeiða seg upp til at kunna røkja lýstu uppgávurnar á forsvarligan hátt. Persónligur førleiki, útbúnaður, útgerð og venjingar eru bert nakrar fortreytir fyri, at tey sjálvbodnu á tryggan hátt skulu kunnu loysa tilbúgvingar​uppgávur saman við almennu myndugleikunum. Hinvegin eigur brúk av sjálvbodnum felagsskapum ikki at føra til, at almennir myndugleikar spara ella slaka í brúk av egnari tilbúgvingarorku, sum sambært útinnandi økisábyrgdini eigur at verða sett í verk, tá átøk eru. 
Til § 13f. Í stk. 1 hevur landsstýrismaðurin við tilbúgvingarmálum fingið heimild at leggja heimildir sínar sambært lógini til ein stovn. Í royndum merkir tað, at landsstýrismaðurin við skrivi heimilar Tilbúgvinvarstovninum at útinna heimildirnar sambært §§ 13a-13d. Sambært stk. 2 hevur landsstýrismaðurin fingið heimild at áseta reglur um kæru og kærumyndugleika.  
Til § 2: Gildiskomudagurin er settur til 1. januar 2007, tí tá verður málsøkið tilbúgving yvirtikið sum føroyskt sermál. Samstundis fer gamla fyriskipanin frá 1952 um “Civilforsvaret” úr gildi.

